
Namaz groblju 

Pitanje: Uvaženi šejh, kakav je propis namaza u 
kaburistanu i namaza u pravcu prema nekom od 
kaburova? 

Odgovor: Na ovu temu je prenesen hadis kojeg 
bilježi Tirmizi, a u kojem stoji: „Cijela zemlja je 
mesdžid osim kaburova i hamama.“ Također, Muslim 
prenosi od Ebu Merseda el-Ganevija da je Poslanik, 
sallallahu alejhi ve selleme, kazao: „Nemojte sjediti na 
kaburovima i nemojte klanjati prema njima.“ 

Imajući u vidu spomenuto, namaz u kaburistanu 
nije dozvoljen, kao ni namaz prema kaburu, jer je 
Poslanik pojasnio da kaburistan nije mjesto za obavljanje 
namaza i zabranio je namaz prema kaburovima. 

Mudrost ovakvog propisa jeste što je namaz u 
kaburistanu ili u pravcu kabura postupak koji može 
odvesti u širk, a ono što može odvesti u širk je 
zabranjeno. Šerijat je zatvorio sve puteve koji vode širku i 
šejtan kola venama čovjeka kao što krv kola, tako da on 
prvo sa čim počinje jesu sredstva, a potom ciljevi. 

Ukoliko bi neko klanjao obavezni ili dobrovoljni 
namaz ili pak dženazu u kaburistanu, ne bi mu bilo 
ispravno. 

Međutim, ispravno je ukoliko bi se dženaza 
obavila na kaburu nakon ukopa umrle osobe, jer  se 
prenosi da je Poslanik, sallallahu alejhi ve selleme, 
klanjao na kaburu žene ili muškarca koji su čistili 
džamiju. Kada su Poslanika, sallallahu alejhi ve selleme, 
obavijestili da je ona preselila, kazao je da mu pokažu 
njen mezar, što su oni i učinili, a on joj je nakon toga 
klanjao dženazu. 

Dakle, izuzetak iz ove zabrane su: dženaze namaz 
na kaburu, dženaze namaz prije ukopa jer se ovi namazi 
odnose na umrlu osobu, pa ukoliko je dozvoljeno klanjati 
dženazu na kaburu umrle osobe, dozvoljeno ju je klanjati 
i prije ukopa.1 

 

                                                            
1 Vidjeti: Medžmu'u fetava Ibn Usejmin, 2/375. 


